
ْمُكُدَحَأ ُّبِحُيَأ :َلاَق َمَّلَسَو ِهْيَلَع ُهللا ىَّلَص ِّيِبَّنلا ِنَع ،ُهْنَع ُهللا يِضَر َةَرْيَرُه يِبَأ ْنَع
ُثاَلَثَف :َلاَق ،ْمَعَن :اَنْلُق ؟ٍناَمِس ٍماَظِع ٍتاَفِلَخ َثاَلَث ِهيِف َدِجَي ْنَأ ِهِلْهَأ ىَلِإ َعَجَر اَذِإ

ُهاَوَر .ٍناَمِس ٍماَظِع ٍتاَفِلَخ ِثاَلَث ْنِم ُهَل ٌرْيَخ ِهِتاَلَص يِف ْمُكُدَحَأ َّنِهِب ُأَرْقَي ٍتاَيآ
.ٌمِلْسُم

Абу Ҳурайра розияллоҳу анҳудан ривоят қилинади:

«Набий соллаллоҳу алайҳи васаллам:

«Сиздан бирортангиз аҳлига қайтса, у ерда учта катта, семиз бўғоз
туяни топишни яхши кўрадими?» дедилар.

«Ҳа», дедик.



«Сиздан бирортангиз ўз намозида ўқиган уч оят унинг учун учта
катта, семиз бўғоз туядан яхшироқдир», дедилар».

Муслим ривоят қилган.

Шарҳ: Бу ҳадиси шарифдан мусулмон одам намозида қироат қилган ҳар
бир Қуръон ояти учун битта катта, семиз бўғоз туяни садақа қилганнинг
савобини топиши маълум бўлмоқда.

Ўша вақтларда бир одамнинг катта, семиз бўғоз туяси бўлса, энг катта
мулк эгаси ҳисобланган. Биров уйига келиб, учта катта, семиз туя ўзига
мулк бўлиб турганини кўрса, қанчалар қувонади. Намозида уч оят Қуръон
тиловат қилган одам ҳам ана шунчалик мулкка эга бўлар экан. Энди уч
эмас, ўттиз ёки ундан кўп оятни ўқиган одам нималарга эришади, тасаввур
қилаверинг!

Аллоҳ таоло биз, мусулмонларни шунчалар улуғлаб қўйган. Савоб олиш
йўлларимизни шунчалар осон қилиб қўйган! Лекин биз бу нарсани тўлиқ
англаб етамизми? Ундан керакли даражада фойдалана оламизми?

Демак, намозда кўпроқ оятларни ўқишга ҳаракат қилайлик. Ҳар бир оят
учун бир катта, семиз бўғоз туя садақа қилганчалик савоб олишимиз
ёдимизда турсин.

يِف ُأَرْقَي َمَّلَسَو ِهْيَلَع ُهللا ىَّلَص ُّيِبَّنلا َناَك :َلاَق ُهْنَع ُهللا يِضَر َةَداَتَق يِبَأ ْنَع
يِف ُلِّوَطُي ِنْيَتَروُسَو ِباَتِكْلا ِةَحِتاَفِب ِرْهُّظلا ِةاَلَص ْنِم ِنْيَيَلوُأْلا ِنْيَتَعْكَّرلا

َناَكَو ،َكِلَذ َلْثَم ِرْصَعْلا يِفو ،اًناَيْحَأ َةَيآْلا ُعِمْسُيَو ِةَيِناَّثلا يِف ُرِّصَقُيَو ىَلوُأْلا
اَّلِإ ُةَسْمَخْلا ُهاَوَر .ِةَيِناَّثلا يِف ُرِّصَقُيَو ِحْبُّصلا ِةاَلَص ْنِم ىَلوُأْلا ِةَعْكَّرلا يِف ُلِّوَطُي

.َّيِذِمْرِّتلا

Абу Қатода розияллоҳу анҳудан ривоят қилинади:

«Набий соллаллоҳу алайҳи васаллам Пешин намозининг аввалги
икки ракъатида Китобнинг «Фотиҳа»си ила икки сура ўқир,
биринчисида узоқ, иккинчисида қисқа қилар эдилар. Аҳёнда оятни
эшиттириб қўяр эдилар. Асрда ҳам шундай қилар эдилар. Бомдод
намозининг биринчи ракъатида (қироатни) узоқ, иккинчисида қисқа
қилар эдилар».

Бешовларидан фақат Термизий ривоят қилмаган.

Шарҳ: Ушбу ҳадисдан олинадиган фойдалар:



1. Намозда Фотиҳа сурасидан кейин Қуръоннинг бошқа сурасини ҳам ўқиш
кераклиги.

Бу зам сура қилиш, дейилади. «Зам» сўзи «қўшиш» деган маънони
англатади. Зам сура қилиш Ҳанафий мазҳабида вожиб, бошқа мазҳабларда
эса суннатдир.

2. Пешин намозининг тўрт ракъат фарзидаги биринчи икки ракъатида
Фотиҳадан кейин зам сура қилиш.

3. Биринчи ракъатга узунроқ, иккинчи ракъатга қисқароқ сурани қўшиш.

4. Набий соллаллоҳу алайҳи васаллам пешин намозида гоҳида баъзи
оятларни эшиттириб қўйишлари.

5. Кундузги намозлар – пешин ва асрда қироат махфий бўлиши.

6. Аср намозида ҳам аввалги икки ракъатнинг биринчисига узунроқ,
иккинчисига қисқароқ зам сура қилиш.

7. Бомдод намозининг биринчи ракъатида қироатни узун, иккинчисида
қисқароқ қилиш.

Имом Бухорий ва Имом Муслимлар қилган ривоятда Набий соллаллоҳу
алайҳи васалламнинг Бомдод намозида олтмиштадан юзтагача оят қироат
қилишлари айтилган.

يِف َمَّلَسَو ِهْيَلَع ُهللا ىَّلَص ِّيِبَّنلا َةَءاَرِق َنوُفِرْعَت ْمُتْنُك ٍءْيَش ِّيَأِب ٍباَّبَخِل َليِقَو
.َدُواَد وُبَأَو ُّيِراَخُبْلا ُهاَوَر .ِهِتَيْحِل ِباَرِطْضاِب :َلاَق ؟ِرْصَعْلاَو ِرْهُّظلا

Хаббобга:

«Набий соллаллоҳу алайҳи васалламнинг Пешин ва Асрдаги
қироатларини нимадан билар эдингиз?» дейилди.

«Соқолларининг қимирлашидан», деди».

Бухорий ва Абу Довуд ривоят қилганлар.

Шарҳ: Бу ривоятдан Пешин ва Аср намозида қироат махфий бўлиши очиқ-
ойдин айтилиб турибди. Саҳобалар фақат Пайғамбаримиз соллаллоҳу
алайҳи васалламнинг соқоллари қимирлашидан у зотнинг қироат
қилаётганларини билар эканлар.



«Ҳадис ва ҳаёт» китобининг 4-жузи асосида тайёрланди.

 

 


